
LISTA SKRAĆENICA
APIF - Agencija za posredničke, informatičke i finansijske usluge
BDBiH - Brčko distrikt BiH 
BHAS – Agencija za statistiku Bosne i Hercegovine
BiH – Bosna i Hercegovina 
BR – Business Register
CARDS - Pomoć Zajednice za obnovu, razvoj i stabilizaciju balkanskih zemalja
CB BiH - Centralna banka Bosne i Hercegovine
EC – Evropska komisija 
EU – Evropska unija 
EUROSTAT -  Statistički ured Evropske zajednice 
FBiH – Federacija BiH  
FIA - Finansijsko informatička agencija
FZS - Federalni zavod za statistiku 
IPA - Instrument pretpristupne pomoći
KD -  Klasifikacija djelatnosti
KD BiH 2010 – Klasifikacija djelatnosti Bosne i Hercegovine 2010 
NACE Rev.2  - Statistička klasifikacija ekonomskih djelatnosti Evropske unije
RS – Republika Srpska
RZSRS - Republički zavod za statistiku Republike Srpske 
SIDA - Švedska agencija za međunarodnu razvojnu saradnju
SPR – Statistički poslovni registar
UIO BiH - Uprava za indirektno oporezivanje Bosne i Hercegovine  

Na osnovu člana 10. Zakona o klasifikaciji djelatnosti u Federaciji Bosne i Hercegovine („Službene novine Federacije BiH“, br.64/07 i 80/11), direktor Federalnog zavoda za statistiku utvrđuje
METODOLOŠKE OSNOVE
STATISTIČKOG POSLOVNOG REGISTRA
UVOD  
Cilj ovog dokumenta je prezentovati osnovne informacije o Statističkom poslovnom registru (SPR), kao i njegovu ulogu u statističkom sistemu Bosne i Hercegovine. 

Statistički poslovni registar (SPR) predstavlja evidenciju svih poslovnih subjekata. SPR sadrži osnovne identifikacione i adresne podatke o preduzećima, podatke o njihovim djelatnostima kao i indikatore veličine preduzeća formirane na osnovu finansijskih podataka i podataka o broju zaposlenih.

U procesu uspostavljanja Statističkog poslovnog registra u punoj mjeri su se poštovali zahtjevi osnovne EU Uredbe 177/2008 u ovoj oblasti statistike u cilju pune harmonizacije sa evropskim standardima. 

SPR tim FZS-a kontinuirano radi na poboljšanju kvaliteta i sadržaja podataka SPR-a kroz bolje korištenje podataka sakupljenih statističkim istraživanjima, obuhvatnije korištenje dostupnih administrativnih izvora, te ostvarenje pristupa drugim administrativnim bazama. 
1.1. Struktura Statističkog sistema u Bosni i Hercegovini 
Prema  Zakonu o statistici Bosne i Hercegovine postoje tri službene statističke institucije (prikazano na slici 1) koje su u skladu sa administrativnim uređenjem Bosne i Hercegovine i to:

• Agencija za statistiku Bosne i Hercegovine (BHAS), smještena u Sarajevu, odgovorna za proizvodnju statistike na nivou Bosne i Hercegovine; 

• Federalni zavod za statistiku (FZS) smješten u Sarajevu, odgovoran za proizvodnju statistike za nivo entiteta Federacije Bosne i Hercegovine;
• Republički zavod za statistiku Republike Srpske (RZSRS), smješten u Banja Luci, odgovoran za proizvodnju statistike za nivo entiteta Republika Srpska. 

BHAS u svom sastavu ima Podružnicu smještenu u Brčkom, koja je odgovorna za proizvodnju statistike za Brčko distrikt BiH (BDBiH). 

Slika 1. Struktura Statističkog sistema u BiH






1.2. Uspostava SPR-a u Bosni i Hercegovini

U svim zemljama članicama EU uspostava poslovnih registara je od fundamentalnog značaja za kompilaciju statistika potrebnih da bi se dobili pokazatelji o kratkoročnim privrednim kretanjima i strukturnom ekonomskom razvoju.

U skladu sa potrebom za usklađivanjem statističkog sistema Bosne i Hercegovine sa statističkim sistemima zemalja Evropske Unije, stvoreni su uslovi za uvođenje statističkog poslovnog registra (SPR-a) u statistički sistem.

Glavni cilj CARDS Twinning  projekta  (2006-2008) je bio uspostavljanje SPR-a za nivo BiH, za oba entiteta i BDBiH, a koji zadovoljava potrebe statističkog sistema. U tom periodu je kroz projekat uz pomoć i podršku eksperata statistike Danske uspostavljen osnovni model SPR-a. Tim SPR-a bio je sastavljen od predstavnika sve tri statističke institucije u BiH. 

Po završetku CARDS Twinning  projekta  (2006-2008) u 2009. godini je nastavljena  saradnja statističkih institucija na daljoj izgradnji i unapređenju SPR-a na praktičnom i metodološkom nivou. 

Uspostavljeni SPR je usaglašen prema EU uredbama i preporukama i koristi se od 2009. godine kao zajednički okvir za statistička istraživanja.

Kroz IPA projekte nastavljen je rad na poboljšanju nivoa usklađenosti SPR-a sa EU Uredbom o SPR-u (Regulation EC No 177/2008) kojom se uspostavlja jedinstveni okvir poslovnih registara za statističke potrebe. Na nivou BiH se jednom godišnje popunjava upitnik pod nazivom „Business Registers Annual Inquiry“, kojim se mjeri kvalitet SPR-a i on se šalje Eurostatu. 
U okviru međunarodnih projekata podrške razvoju nacionalnih statistika, u saradnji sa nacionalnim računima implementiran je institucionalni sektor na preduzećima iz  SPR-a. U toku je rad na uvođenju grupa preduzeća  u SPR i praćenje poslovne demografije preduzeća.

Kao redovna aktivnost, provodi se jednom godišnje posebno istraživanje SPR-a, koje ima za cilj mjerenje i poboljšanje kvaliteta SPR-a.
Intenzivno se i dalje radi na poboljšanju kvaliteta podataka SPR-a, na daljem unaprijeđenju metodologije vođenja,  ažuriranja i obrade podataka SPR-a, na uključivanju novih izvora podataka, kao i na daljem usaglašavanju SPR-a sa evropskim standardima.  
1.3. Pravna osnova SPR-a 
Zakonski propisi  koje primjenjuje FZS u vođenju SPR-a su:

- Zakon o statistici u Federaciji Bosne i Hercegovine („Službene novine Federacije BiH“, br.63/03 i 9/09);

- Zakon o klasifikaciji djelatnosti u Federaciji Bosne i Hercegovine („Službene novine Federacije BiH“, br. 64/07 i  80/11); 

- Zakon o statistici BiH („Službeni glasnik BiH“ broj 26/04 i 42/04); 

- Zakon o klasifikaciji djelatnosti BiH („Službeni glasnik BiH“ broj 76/06, 100/08 i 32/10);
- Odluka o klasifikaciji djelatnosti Bosne i Hercegovine 2010 („Službeni glasnik BiH“ broj 47/10). 

Zakonom o klasifikaciji djelatnosti u Federaciji Bosne i Hercegovine predviđeno je vođenje SPR-a  kao i da se podaci ovog Registra koriste isključivo u statističke svrhe. Ovim Zakonom je takođe predviđeno da direktor FZS-a utvrđuje metodološke osnove za vođenje SPR-a.
Statistička istraživanja, prema Zakonu o statistici u Federaciji Bosne i Hercegovine, provode se u skladu sa Programom i godišnjim Planom rada primjenjujući metodološke osnove utvrđene od strane FZS-a.
Usaglašenost sa međunarodnim preporukama, standardima i praksom

U konceptualnom smislu SPR je usklađen sa slijedećim EU uredbama: 

- Regulation European Community (EC) No 177/2008 establishing a common framework for Business Registers for statistical purposes;
- Regulation EC No 696/1993 on the statistical units and observation and analysis of the production system in the Community; 
- Regulation EC No 1893/2006 establishing the statistical classification of economic activities NACE Revision 2. 
Pored navedenog SPR se oslanja i na slijedeće međunarodne preporuke:
- Recommendations Manual – BR for Statistical purpose;
- Seminari i metodološki materijali radnih grupa EUROSTAT-a, iskustva i praksa drugih evropskih statistika.
1.4. Ciljevi i principi SPR-a  
SPR je registar koji se vodi u cilju prikupljanja informacija o poslovnoj zajednici u BiH sa statističke tačke gledišta i koji se koristi samo u statističke svrhe. On je ažuran izvor poslovnih subjekata koji su aktivni na teritoriji Bosne i Hercegovine, koji ostvaruju prihode i koji posjeduju relevantne statističke i administrativne karakteristike. To je sistem koji pretvara podatke iz administrativnih izvora u podatke pogodne za statističku upotrebu. SPR predstavlja osnovu za provođenje statističkih istraživanja i služi kao okvir za pravljenje (dizajn) uzorka za statistička istraživanja, kao i za praćenje poslovne demografije statističkih jedinica.   
Osnovni ciljevi postojanja SPR-a su:

- Obuhvat – Cilj SPR-a je da obuhvati što je više moguće od državne ekonomske aktivnosti, iako postoji rastući odnos troškova prema koristima kada se teži obuhvatu najmanjih jedinica, tako da se neka vrsta granične linije obično primjenjuje u praksi. 

- Kvalitet – Visok kvalitet SPR-a pomaže unaprijeđenju efikasnosti statističkog sistema Bosne i Hercegovine, koji povratno može pomoći da se smanji opterećenje izvještajnih jedinica.

- Autoritet – SPR služi kao osnovni izvor podataka za provođenje statističkih istraživanja.

SPR, u skladu sa postavljenim ciljevima, projektovan je na utvrđenim osnovnim principima sveobuhvatnosti, ažurnosti, racionalnosti i povjerljivosti.

- Princip sveobuhvatnosti - SPR obuhvata sve jedinice ekonomske aktivnosti na teritoriji Bosne i Hercegovine, bez obzira na oblik organizovanja, veličinu i djelatnost.

- Princip ažurnosti – Ovaj princip se odnosi na kontinuirano evidentiranje svih nastalih promjena u toku aktivnosti jedinice Registra kao i na ažuriranje kompletnog SPR-a na osnovu podataka prikupljenih statističkim upitnicima koje popunjavaju jedinice registra, kao i na osnovu podataka koji se prikupljaju iz administrativnih izvora. 

- Princip racionalnosti - Pošto SPR služi kao okvir za sva statistička istraživanja neophodno je poštovati princip koji podrazumijeva smanjenje opterećenja izvještajnih jedinica traženjem istih podataka, samo za različita istraživanja, po nekoliko puta.  
-Princip povjerljivosti – Podaci o svim jedinicama ovog Registra su povjerljivi i koriste se isključivo u statističke svrhe što je regulisano Zakonom o statistici i Zakonom o klasifikaciji djelatnosti.
2. USKLAĐIVANJE STATISTIČKIH POSLOVNIH REGISTARA 
2.1. Razlozi usklađivanja statističkih poslovnih registra 

U svim državama članicama EU dostupnost SPR-a je od presudne važnosti za proces prikupljanja ekonomskih statističkih podataka potrebnih za dobijanje slike o kratkoročnom ekonomskom razvoju i za prikupljanje podataka o strukturi privrede. Obuhvat i kvalitet SPR-a u velikoj mjeri varira od zemlje do zemlje ali ostvarivanje postojane i konkurentne statistike ne može se postići bez prethodno

izvedene standardizacije statističkih poslovnih registara. 

Jedinstveno tržište podstiče pojavu novih i brojnijih zahtjeva za informacijama o strukturi preduzeća. Prisutan je porast internacionalizacije preduzeća uz formiranje multinacionalnih kompanija koje se šire izvan granica država, a o kojima su potrebni podaci.

U mnogim zemljama vrši se sve veći pritisak u nastojanjima da se smanji teret preduzećima koji se odnosi na njihovu obavezu da dostavljaju informacije za statistička istraživanja. Nasuprot tome, nezavisno od bilo kakve potrebe za informacijama o samostalnim preduzećima, Eurostat zahtijeva poboljšanja u vođenju statistike i predviđa pojavu novih zahtjeva za informacijama (npr. uslugama ili malim i srednjim preduzećima).
SPR omogućava upotrebu istih informacija u različite svrhe kao i da se istraživanja provode efikasnije i ekonomičnije među različitim preduzećima. Stoga postojanje usaglašenih statističkih poslovnih registara pomaže da se preduzećima olakša izvještavanje.
2.2. Elementi koji se usklađuju u statističkim poslovnim registrima 

- Statistička jedinica

Kako bi se državama članicama EU i njihovim institucijama omogućilo da uporede i udruže svoje statističke sisteme, moraju na raspolaganju imati kompletiran i zajednički skup statističkih jedinica. Ovo podrazumijeva slijedeće:

a) svaka statistička jedinica ima zajedničku definiciju i ta definicija mora biti jedinstvena;

b) skup statističkih jedinica mora uvijek biti dostupan za korištenje svakoj državi članici. 
Kako su postojeće definicije statističkih jedinica, od strane država članica, različito tumačene i primjenjivane u praksi, rad na njihovom usklađivanju je nastavljen i dalje.
- Obuhvat

U teoriji, statistički poslovni registri bi trebali sadržavati sva preduzeća i njihove lokalne jedinice koje su aktivne u nacionalnoj ekonomiji. Kako ovo nije moguće uvijek ostvariti u praksi, u svrhu međunarodne uporedivosti, poželjno je da se pokrivenost poslovnih registara uskladi sa dogovorenim standardima. Uredba o poslovnim registrima definiše jedinice koje se trebaju uvrstiti  u SPR. Prema važećoj Uredbi, kao glavne statističke jedinice SPR-a, navode se grupa preduzeća, preduzeće i lokalna jedinica. Prema istoj Uredbi se traži da SPR sadrži i informacije o pravnim jedinicama koje pripadaju preduzeću. 

-  Ažuriranje

Subjekti koji predstavljaju jedinice u statističkom poslovnom registru nisu statični, mijenjaju se. Oni se osnivaju, mogu promijeniti pravni oblik organizovanja, karakteristike ili prestati sa radom. Pravila i procedure za evidentiranje ovih promjena moraju biti standardizovani, a uslovi i učestalost ažuriranja usaglašeni kako bi bilo moguće praviti poređenja na međunarodnoj osnovi. 

-  Varijable  
Varijable različitih jedinica moraju biti, poput samih jedinica, usaglašene. Zajedničke varijable omogućavaju uporedivost stratuma u uzorcima kao i usaglašenost relevantnih poduzoraka (javnih korporacija, npr.) i standardizaciju definicija za određene izvedene jedinice. 
-  Kvalitet 

Jedan od osnovnih zadataka statističkog poslovnog registra je biti osnovna baza podataka za provođenje statističkih istraživanja, te pružiti korisnicima što je moguće viši nivo kvaliteta podataka sa kojima raspolaže. Kako bi se podigao nivo korištenja SPR-a kao osnovne baze za okvir statističkih istraživanja potrebno je prikupiti što više povratnih informacija iz statističkih istraživanja i time

omogućiti bolji kvalitet podataka potrebnih za statističku proizvodnju.
2.3.  Usklađivanje Statističkog poslovnog registra Bosne i Hercegovine 
SPR u Bosni i Hercegovini je od početka uspostavljanja bio izgrađen prema metodologiji i standardima  koje propisuje EUROSTAT. 

SPR obuhvata poslovne subjekte i njihove dijelove na teritoriji Bosne i Hercegovine. Uključeni su svi poslovni subjekti (pravna i fizička lica) bez obzira na veličinu i djelatnost koju obavljaju. 

Podaci o administrativnim jedinicama (pravnoj jedinici i lokalnoj pravnoj jedinici) u SPR su kopija podataka iz Registra poslovnih subjekata (administrativni registar). 
Podaci za statističke jedinice (preduzeća i lokalne jedinice), vode se po usaglašenim jedinstvenim šifarnicima, odnosno klasifikacijama. Ovo je jedna od velikih prednosti SPR-a jer se na jednom mjestu po jedinstvenim šifarnicima i klasifikacijama prikupljaju podaci o preduzećima i njihovim lokalnim jedinicama sa čitave teritorije BiH. 
Od 01. 01. 2011. u primjeni je nova klasifikacija djelatnosti Bosne i Hercegovine KD BiH 2010 (standard NACE Rev. 2). Primjena svake nove verzije KD u SPR-u podrazumijeva dvostruko šifriranje poslovnih subjekata određeni period.
Višegodišnji planovi razvoja SPR-a, usvojeni i potpisani od strane direktora tri statističke institucije, osiguravaju nastavak razvojnog procesa za unapređenje kvaliteta i upotrebe SPR-a, kao i dobru saradnju između SPR-a sve tri statističke institucije.  

3. SADRŽAJ STATISTIČKOG POSLOVNOG REGISTRA  
SPR sadrži informacije o preduzećima, lokalnim jedinicama i njihovim pravnim i lokalnim pravnim jedinicama, kao i relacije (veze) između tih jedinica.
Informacije koje je potrebno voditi za jedinice u SPR-u, a prema EU Uredbi, su razvrstane u sljedeće kategorije:

 -  Identifikacione varijable
-  Stratifikacione varijable

-  Demografske varijable

-  Ostale varijable  
3.1. Identifikacione varijable

· Identifikacioni brojevi 

· Naziv

· Adresa  

· Kontakt podaci  
Identifikacioni brojevi

Identifikacioni brojevi omogućavaju prepoznavanje jedinice i njeno povezivanje, kako sa ostalim jedinicama Registra, tako i sa administrativnim i statističkim bazama podataka. 
Statistička jedinica ima više identifikacionih brojeva: trinaestocifreni porezni identifikacioni broj koji dodjeljuje PU, jedinstveni statistički broj i matični broj iz administrativnog registra RS-a.

- Trinaestocifreni porezni identifikacioni broj pravna jedinica dobija prilikom registracije kod PU. Ako porezni identifikacioni broj počinje sa 42, 43, 48 i 6 znači da je pravna jedinica registrovana u Federaciji BiH. Porezni identifikacioni broj  pravnih jedinica registrovanih u RS-u počinje sa 44 ili 45, dok pravne jedinice registrovane u BDBiH dobijaju porezni identifikacioni broj koji počinje sa 46 ili 47.

Porezni identifikacioni broj koji počinje sa 49 označava poslovno predstavništvo, strano diplomatsko predstavništvo,

međunarodnu organizaciju, nerezidenta ili je riječ o registraciji po službenoj dužnosti subjekata registrovanih na području RS-a.
Prilikom preseljenja pravne jedinice iz jednog entiteta u drugi pravna jedinica može zadržati isti porezni identifikacioni broj, iako to nije uvijek slučaj. Na primjer postoje pravne jedinice koje rade u Federaciji BiH, a porezni identifikacioni broj im počinje sa 44 ili 45, odnosno sa 46 ili 47. 

-  Jedinstveni statistički broj služi samo za statističke svrhe i ovaj broj jedinice dobivaju prilikom evidentiranja u SPR-u. U skladu s EU preporukama broj je dodijeljen svakom preduzeću kako bi se napravila razlika između statističkog i administrativnog registra i omogućilo praćenje kontinuiteta jedinica. 

-  Matični broj iz administrativnog registra RS-a pravna jedinica dobija prilikom registracije u RS-u.
Naziv

Jedinice u SPR-u imaju puni i skraćeni naziv. Ispravnost evidentiranja naziva je od velike važnosti za identifikaciju jedinica i stoga se mora bilježiti sa velikom pažnjom. 
Adresni podaci

Na svim jedinicama u SPR-u vode se sljedeći adresni podaci: šifra i naziv entiteta/distrikta, šifra i naziv kantona/regije, šifra i naziv općine, šifra i naziv naselja, ulica sa brojem objekta i poštanski broj. 

Promjena adresnih podataka se vrši na osnovu informacija koje dolaze iz adminstrativnog registra ili iz statističkih istraživanja.

Informacije o adresi su u SPR-u obavezne i to na najdetaljnijem nivou što je u skladu sa EU Uredbom. 

Kontakt podaci

Izvor podataka za broj telefona, fax i e-mail adresu predstavljaju administrativni registar, statistička istraživanja, internet stranice i drugi izvori. 

3.2. Stratifikacione varijable

U  stratifikacione varijable spadaju:

· Djelatnost 

· Veličina preduzeća

· Institucionalni sektor

· Pravni oblik organizovanja 
Djelatnost
-  Glavna djelatnost statističke jedinice je djelatnost koja najviše doprinosi ukupnoj dodanoj vrijednosti jedinice. Za statističke jedinice kod kojih nije moguće dobiti podatak o dodanoj vrijednosti, koriste se zamjenski kriteriji kao npr. plaće i naknade, odnosno broj zaposlenih po pojedinim djelatnostima i sl.
-  Sporedna djelatnost je bilo koja druga djelatnost jedinice, čiji se outputi (dobra ili usluge) isporučuju trećoj strani. Dodana vrijednost sporedne djelatnosti mora biti manja nego ona glavne djelatnosti.

-  Pomoćne djelatnosti su one koje postoje isključivo da bi pružile podršku glavnoj ili sporednim ekonomskim djelatnostima jedinice, tako što osiguravaju dobra ili usluge samo za potrebe te jedinice. 

Potrebno je napraviti razliku između glavne i sporednih djelatnosti, s jedne, i pomoćnih djelatnosti, s druge strane. Glavna i sporedne djelatnosti se uglavnom obavljaju uz pomoć brojnih pomoćnih djelatnosti kao što su računovodstvo, prijevoz, skladištenje, nabavka, marketing prodaje, popravak i održavanje itd.
Veličina preduzeća

U SPR-u za određivanje veličine preduzeća koriste se podaci o broju zaposlenih i prihodima iz godišnjih finansijskih izvještaja. 

Primarni izvor podataka o broju zaposlenih i prihodima preduzeća predstavljaju godišnji finansijski izvještaji. FZS preuzima ove podatke posredstvom Finansijsko informatičke agencije (FIA).
Iz Jedinstvenog sistema registracije, kontrole i naplate doprinosa, koji je uspostavljen u Poreznoj upravi FBiH, FZS kvartalno preuzima podatke o ukupnom broju zaposlenih tokom cijele godine.

-  Broj zaposlenih predstavlja godišnji prosjek broja zaposlenih na bazi stanja krajem mjeseca, a prema kadrovskoj evidenciji.
Podaci o broju zaposlenih su razvrstani u klase, saglasno relevantnoj EU Uredbi, na: mikro (0-9 zaposlenih), mala (10-49 zaposlenih), srednja (50-249 zaposlenih) i velika (250 i više zaposlenih). 

-  Prihodi uključuju tržišnu prodaju dobara i usluga trećim licima i ovi podaci su razvrstani u klase na: mikro (0-3.999.999 KM), mala (4.000.000-19.999.999 KM), srednja (20.000.000-99.999.999 KM) i velika (100.000.000 KM i više).

Entitetski zavodi za statistiku raspolažu podacima o ostvarenom prihodu i broju zaposlenih u apsolutnim vrijednostima za sve jedinice registra datog entiteta. U SPR-u na nivou BHAS-a podaci iz godišnjih finansijskih izvještaja su raspoloživi u klasama u kojima su subjekti razvrstani, a za BDBiH i u apsolutnim iznosima. 
Institucionalni sektor

Preduzeća iz SPR-a su razvrstana u institucionalne sektore. Definisanje pravila za određivanje institucionalnih sektora i redovno ažuriranje preduzeća po institucionalnim sektorima  provodi se u saradnji sa Odsjekom nacionalnih računa. 
Pravni oblik organizovanja

Prema EU Uredbi za SPR, oblik organizovanja predstavlja stratifikacionu varijablu pravne jedinice.

Prema važećim zakonskim propisima, u entitetima se koriste  različiti šifarnici oblika organizovanja i zbog toga je bilo neophodno njihovo usaglašavanje. Zajednički jedinstveni šifarnik za oblik organizovanja predstavlja kombinaciju šifarnika administrativnih registra  FZS-a, RZSRS-a i BDBiH i obezbjeđuje jedinstvenu bazu iz koje se uzimaju adresni podaci ili izdvaja okvir za izbor uzorka za statistička istraživanja.

3.3.  Demografske varijable

· Datum registracije

· Datum zadnje promjene

· Datum gašenja 
3.4.  Ostale varijable  
U ostale varijable spadaju varijable koje pokazuju relacije sa administrativnim i statističkim registrima, podaci o vlasništvu i druge varijable koje nisu obuhvaćene identifikacionim, stratifikacionim i demografskim varijablama.
4. JEDINICE SPR-a 
4.1. Jedinice SPR-a i njihove međusobne veze 
Jedinice u SPR-u se mogu svrstati u tri seta jedinica i to:

-  Administrativne jedinice 

· Pravna jedinica 

· Lokalna pravna jedinica 
-  Statističke jedinice
· Preduzeće

· Lokalna jedinica 
-  Jedinice vezane za istraživanja 
· Jedinice izvještavanja

· Jedinice posmatranja

Postoje slijedeće veze između jedinica u SPR-u:

· pravna jedinica i preduzeće  

· pravna jedinica i lokalna pravna jedinica

· preduzeće i njegove lokalne jedinice 

· lokalne pravne jedinice i lokalne jedinice preduzeća

· jedinice posmatranja i jedinice izvještavanja 
Veza između lokalne pravne jedinice i lokalne jedinice preduzeća nije direktna. Razlog su različiti kriteriji koji se koriste prilikom formiranja ovih jedinica. Lokalna pravna jedinica se formira prema adresi ili djelatnosti koja je različita od adrese ili osnovne djelatnosti poslovnog subjekta dok je glavni kriterij za određivanje lokalne jedinice preduzeća isključivo adresa na kojoj se ona nalazi.  
4.2. Pravna jedinica  

Pravna jedinica (poslovni  subjekat – pravno/ fizičko lice) je mjesto gdje se čuvaju informacije koje se dobiju iz administrativnih sistema i koje nije moguće mijenjati. 

Za pravne jedinice se prate slijedeće varijable: trinaestocifreni porezni identifikacioni broj, RS matični broj, puni naziv, skraćeni naziv, djelatnost, datum registracije, datum zadnje promjene, datum gašenja, vlasništvo, porijeklo kapitala, pravni oblik, tip preduzetnika, zanimanje preduzetnika, račun kod CB BiH, finansijski podaci, podaci o zaposlenosti, entitet, kanton/regija, općina, naselje, poštanski broj, naziv ulice i broj objekta, telefon, fax, e-mail, odgovorna osoba i izvor za ažuriranje. 

U SPR-u na pravnoj jedinici postoji opcija pod nazivom Historija gdje se daje pregled historijskih podataka.  
4.3.  Lokalna pravna jedinica

Lokalna pravna jedinica je mjesto gdje se čuvaju informacije dobijene iz administrativnih registara o jedinicama u sastavu (podružnicama) pravne jedinice. Isto kao pravne jedinice, i lokalne pravne jedinice moraju biti registrovane, tako da se sa sigurnošću može reći, da je obuhvat lokalnih pravnih jedinica u SPR-u dobar.

Iste varijable postoje i za lokalnu pravnu jedinicu, izuzev onih koje su tipične samo za pravnu jedinicu (kao što su: vlasništvo, porijeklo kapitala, pravni oblik, finansijski podaci, podaci o zaposlenima). 

Pregled historijskih podataka u SPR-u postoji i za svaku lokalnu pravnu jedinicu, kao i pregled veze s odgovarajućom pravnom jedinicom i odgovarajućom lokalnom jedinicom.  

4.4.  Preduzeće 
Osnovna statistička jedinica za ekonomske podatke je preduzeće. Može obuhvatati više od jedne pravne jedinice. Podaci inicijalno dolaze iz administrativnog sistema, ali se mogu korigovati informacijama koje su dobijene iz statističkih istraživanja. U SPR-u se pod preduzećem podrazumijevaju i preduzetnici.

Za svaku pravnu jedinicu kreirano je jedno preduzeće tako da postoji veza 1:1. Pored glavne djelatnosti moguć je upis i do tri sporedne djelatnosti. To znači da je omogućen pregled najvažnijih djelatnosti kojima se preduzeće bavi.  

Varijable koje se prate za preduzeće su slijedeće: jedinstveni statistički broj preduzeća, trinaestocifreni porezni identifikacioni broj, RS matični broj, status aktivnosti, puni naziv, skraćeni naziv, djelatnost, datum registracije, datum zadnje promjene, datum gašenja, entitet, kanton/regija, općina, naselje, poštanski broj, naziv ulice i broj objekta, telefon, fax, e-mail, izvor za ažuriranje i ispravke.

U SPR-u se može vršiti pregled finansijskih podataka, podataka o zaposlenosti, historije, kao i pregled veza s pravnom jedinicom i lokalnim jedinicama.  

4.5. Lokalna jedinica  
Lokalna jedinica je preduzeće ili njegov dio (npr. radionica, fabrika, skladište, kancelarija, rudnik, stovarište) smješteno na geografski tačno određenom mjestu. Na svakom ili sa svakog od tih mjesta, izuzev u nekim posebnim slučajevima, jedna ili više osoba obavlja neku ekonomsku djelatnost (nekad i samo dio radnog vremena), za isto preduzeće. Jedno preduzeće može imati više od jedne lokalne jedinice.

U SPR-u postoji razlika između „glavne“ lokalne jedinice i „ostalih“ lokalnih jedinica. 
Glavna lokalna jedinica je lokalna jedinica koja je kreirana kada je kreirano i preduzeće i nalazi se na istoj adresi kao i preduzeće. Podrazumijeva se da će glavna lokalna jedinica imati istu adresu kao i preduzeće. Takođe, treba napomenuti da za svako preduzeće može postojati jedna i samo jedna glavna lokalna jedinica. Svrha kreiranja glavne lokalne jedinice je prije svega radi ostavljanja mogućnosti da djelatnost na nivou preduzeća i glavne lokalne jedinice bude različita.
Ostale lokalne jedinice su one koje su kreirane iz lokalnih pravnih jedinica kao i iz podataka nakon provedenih istraživanja.

Pored glavne djelatnosti, svaka lokalna jedinica može imati i tri sporedne djelatnosti.  Preko menija na lokalnoj jedinici moguće je vršiti pregled veze s preduzećem i odgovarajućom lokalnom pravnom jedinicom.  
4.6.  Jedinica izvještavanja

Jedinica izvještavanja je jedinica kojoj se dostavljaju upitnici za konkretna statistička istraživanja. Ova jedinica može da bude preduzeće ili lokalna jedinica.

 Za određenu jedinicu izvještavanja moguće je vidjeti: trinaestocifreni porezni identifikacioni broj, RS matični broj, naziv, ulicu i broj, općinu, poštanski broj, odjeljenje (kanton/regija/distrikt), podatke u vezi sa kontakt osobom, datum zadnje promjene, instancu jedinice izvještavanja (historijske podatke) i vezu sa odgovarajućom jedinicom posmatranja.  

4.7.  Jedinica posmatranja 

Jedinica posmatranja je ona jedinica za koju se kompiliraju statistički podaci u cilju praćenja njenih karakteristika. Statistički pokazatelji od značaja za konkretnu statističku aktivnost, a koji se izvode za konkretnu jedinicu prikazuju se na nivou jedinice posmatranja. 

Za određenu jedinicu posmatranja moguće je vidjeti: trinaestocifreni porezni identifikacioni broj, RS matični broj, naziv, djelatnost, datum zadnje promjene, instancu jedinice posmatranja (historijske podatke), podatke iz istraživanja i vezu sa odgovarajućom jedinicom izvještavanja.  
5. IZVORI I NAČIN PRIKUPLJANJA PODATAKA
5.1. Izvori podataka za SPR 
Osnovni izvori informacija o poslovnoj zajednici za SPR predstavljaju administrativni registri (administrativne evidencije o pravnim subjektima u entitetskim institucijama), statistički izvori (informacije prikupljene kroz različita statistička istraživanja) i ostali administrativni izvori. 
Administrativni registri entiteta i BDBiH predstavljaju osnovni izvor odnosno podlogu za SPR. Uvažavajući činjenicu da svi poslovni subjekti imaju pravnu obavezu registracije u administrativnim registrima, važno je naglasiti da se preuzimanjem podataka iz pomenutih registara osigurava potpuna pokrivenost svih registrovanih poslovnih subjekata u Bosni i Hercegovini. U SPR-u se ovi podaci dopunjavaju i ažuriraju informacijama iz ostalih administrativnih izvora, kao i povratnim informacijama iz statističkih istraživanja.

Slika 2. Izvori podataka koji se koriste za ažuriranje SPR-a




5.2. Izvori za određivanje statusa aktivnosti preduzeća 
Kao jedan od kriterija za izbor jedinica koje će ući u okvir uzorka za sprovođenje nekog istraživanja koristi se status aktivnosti jedinica u SPR-u i zato je potrebno posebno istaći važnost pravilnog određivanja statusa aktivnosti. Ako se neke jedinice vode kao aktivne a u realnom svijetu one to nisu, obuhvat je precijenjen i obrnuto. 

U SPR-u za određivanje statusa aktivnosti preduzeća koriste se podaci  iz godišnjih finansijskih izvještaja (završnih računa) i to podaci o prihodu i podaci o zaposlenosti.

Podaci o prihodu predstavljaju godišnji prihod od poslovanja dok podaci o zaposlenosti predstavljaju podatke o prosječnom broju zaposlenih po osnovu stanja na kraju mjeseca. Na osnovu ovih informacija se vrši određivanje statusa aktivnosti preduzeća u SPR-u. Prema statusu aktivnosti, preduzeće može biti aktivno, mirujuće,  neaktivno, neaktivno- zbog sukcesije i osnivanje-nepoznat status. Detaljan opis nalazi se u Poglavlju 6, podnaslov 6.2 ovog dokumenta.
Pored podataka o prihodu i broju zaposlenih iz godišnjih finansijskih izvještaja u SPR-u se nalaze i podaci iz drugih izvora koje metodolozi koriste prilikom odlučivanja o promjeni statusa aktivnosti preduzeća. 

Kao dodatni izvori za određivanje statusa aktivnosti nekoj jedinici u SPR-u koriste se i informacije iz Jedinstvenog sistema registracije, kontrole i naplate doprinosa, raspoložive informacije iz statističkih istraživanja, službenih glasila, podaci CB BiH, internetske stranice i sl.  

Iz Jedinstvenog sistema registracije, kontrole i naplate doprinosa koji je uspostavljen u Poreznoj upravi FBiH i Poreskoj upravi RS-a, kao relativno novog izvora informacija, dobijaju se podaci o ukupnom broju zaposlenih sa stanjem na kraju mjeseca koji se preuzimaju kvartalno i to sa stanjem marta, juna, septembra i decembra. 
Veoma važni izvori podataka za SPR su statistička istraživanja, godišnje i kratkoročne  poslovne statistike jer daju godišnje, kvartalne i mjesečne informacije. Na osnovu povratnih informacija dobijenih iz provedenih statističkih istraživanja vrši se ažuriranje SPR-a.  
Kao dodatni izvor za određivanje statusa aktivnosti preduzeća u SPR-u koriste se i podaci registra  transakcijskih računa CB BiH koje BHAS preuzima  dva puta godišnje.  
Informacije iz službenih glasila se koriste kao obavezan izvor za ažuriranje kako statusa aktivnosti, tako i ostalih podataka na preduzeću. 
Informacije sa internetskih stranica  mogu takođe pomoći metodologu kod donošenja odluke o ažuriranju statusa aktivnosti preduzeća.  
Uprava za indirektno oporezivanje Bosne i Hercegovine  (UIO BiH) predstavlja značajan izvor informacija za ažuriranje podataka o prometu. Ovi podaci još uvijek nisu dostupni, ali su u toku aktivnosti BHAS-a u cilju pribavljanja informacija iz UIO BiH.  
6. AŽURIRANJE STATISTIČKOG POSLOVNOG REGISTRA 
BHAS u saradnji sa entitetskim statističkim institucijama, vodi i održava konzistentnost podataka SPR-a. Na osnovu metodoloških uputstava usklađenih sa preporukama Evropske unije, koje priprema BHAS u saradnji sa entitetskim zavodima za statistiku, ažuriranje SPR-a se odvija u entitetskim zavodima i ekspozituri BHAS -a u Brčko distriktu. 

Podloga za ažuriranje SPR-a su, kako je prethodno objašnjeno, podaci iz administrativnih registara, statističkih izvora i ostalih administrativnih izvora. 
Kako se ne bi ugrozilo zajedničko jezgro sistema, sve metodološke izmjene koje se naprave u SPR-u, moraju biti dogovorene od strane SPR tima tri statističke institucije.  

6.1. Ažuriranje iz administrativnih registara  
FZS u elektronskoj formi kvartalno dobiva podatke iz Registra poslovnih subjekata (administrativni registar). Na osnovu ovih podataka, novoosnovani poslovni subjekti se automatski uključuju u SPR, a na isti se način preuzimaju i promjene u identifikacionim i demografskim karakteristikama na već uvedenim subjektima.  Ažuriranje podataka koji dolaze iz administrativnih izvora uglavnom se provodi automatski. Jedan dio promjena ide u tzv. Nezavršane transakcije koje se ručno obrađuju. 
6.2. Ažuriranje iz ostalih izvora  
-  Ažuriranje na osnovu statističkih istraživanja -  Ažuriranje podataka SPR-a podacima koji dolaze iz statističkih izvora se obavlja ručno. Ažuriranje je omogućeno samo zaposlenim u Odsjeku za statistički poslovni registar u entitetskim statističkim institucijama i Brčko Distriktu. Nakon dobijenih saznanja iz statističkog istraživanja, u Odsjeku SPR-a informacije se provjeravaju koristeći dodatne izvore podataka kao što su ostala statistička istraživanja, podaci iz PU, podaci CB BiH, informacije sa internetskih stranica i sl. i tek tada se radi ručno ažuriranje podataka pojedinih poslovnih subjekta. 
-  Ažuriranje nakon dobijenih podataka iz godišnjih finansijskih izvještaja – U SPR-u se u drugom kvartalu, nakon dobijenih podataka iz godišnjih finansijskih izvještaja za prethodnu godinu, vrši provjera i ažuriranje statusa aktivnosti preduzeća i njihovih lokalnih jedinica na osnovu zajednički utvrđenih jedinstvenih pravila. Prilikom donošenja odluke o promjeni statusa aktivnosti preduzeća potrebno je voditi računa o statusu aktivnosti lokalnih jedinica i to tako da aktivno preduzeće obavezno mora imati aktivnu glavnu lokalnu jedinicu, a ako je preduzeće mirujuće ili neaktivno ne može imati niti jednu aktivnu lokalnu jedinicu.

· Novoosnovano preduzeće

U SPR-u koji vodi FZS novoosnovano preduzeće automatski dobija status „osnivanje - nepoznat status“ (oznaka 4). Preduzeće može ovaj status zadržati dvije godine. 
Ako se za novoosnovano preduzeće dobiju podaci iz finansijskih izvještaja (godišnjih završnih računa) o broju zaposlenih i/ili  prihodima (broj radnika ≠ 0 , ili prihod od poslovanja ≠ 0), što je pokazatelj da je preduzeće bilo ekonomski aktivno, u SPR-u se mijenja status aktivnosti i dodjeljuje mu se status „aktivan“ (oznaka 1). 

· Novoosnovano preduzeće za koje ne postoje informacije o njegovoj aktivnosti, tj. nema finansijskih podataka i podataka o broju zaposlenih, ili postoji informacija da su oba podatka nula, izlistati na listu, kako bi metodolog provjerio da li postoji informacija o aktivnosti preduzeća iz nekih drugih raspoloživih izvora (možda preduzeće dostavlja izvještaj u neko od statističkih istraživanja ili ima broj zaposlenih iz Jedinstvenog sistema registracije, kontrole i naplate doprinosa ili ima aktivan račun u CB BiH i sl.).  Metodolog će odlučiti da li preduzeću koje nema podatke iz završnog računa treba promijeniti status aktivnosti na aktivan ili mirujući  ili će preduzeće zadržati osnivanje – nepoznat status. Preduzeću čiji su podaci nula, metodolog može ostaviti status 4 - osnivanje-nepoznat status ili promijeniti na status 3 - mirujući.

· Novoosnovanom preduzeću sa statusom aktivnosti osnivanje – nepoznat status koje, ni poslije dvije uzastopne godine, nema finansijskih podataka i podataka o  broju zaposlenih, ili postoji informacija da su oba podatka nula se dodjeljuje status aktivnosti sa oznakom 3 - mirujući.

· Aktivno preduzeće

U SPR-u preduzeće se smatra aktivnim ako ima status aktivnosti  sa oznakom 1 - aktivan.

· Kada se za preduzeće koje redovno dostavlja završni račun, prvi put dobije informacija iz završnog računa da su finansijski podaci i podaci o  broju zaposlenih nula, ovom preduzeću (i njemu pripadajućim lokalnim jedinicama) treba dodijeliti status aktivnosti sa oznakom 3 - mirujući. 
· U slučaju kada se za isto preduzeće, preduzeće koje redovno dostavlja završni račun, prvi put ne dobiju nikakvi podaci, ne treba mu odmah mijenjati status aktivnosti na mirujući već provjeriti i informacije iz drugih raspoloživih izvora (Jedinstveni sistem registracije, kontrole i naplate doprinosa, informacije iz statističkih istraživanja, podaci CB BiH, službena glasila, internetske stranice i sl).

· U SPR-u postoji jedan broj aktivnih preduzeća koja su bila dužna dostaviti završni račun a to nisu nikad učinila. Stoga je neophodno ova preduzeća provjeriti i ažurirati.

· Mirujuće preduzeće
Status aktivnosti sa oznakom 3 – mirujući preduzeće može imati, po preporukama, dvije godine tj.  24 mjeseca. U našem SPR-u, prema internom dogovoru, postoje mirujuća preduzeća koja zadržavaju status aktivnosti 3 – mirujući i duže od dvije godine. 

· Sva poduzeća koja status aktivnosti mirujući imaju dvije godine potrebno je izlistati na listu kako bi metodolog provjerio iz drugih izvora aktivnost tog poduzeća (Jedinstveni sistem registracije, kontrole i naplate doprinosa, informacije iz statističkih istraživanja, podaci CB BiH, službena glasila, internetske stranice i sl.) i utvrdio da li njihov status aktivnosti treba ostati isti ili promijeniti u neki od drugih statusa. 

· Ako mirujuće preduzeće dostavi finansijski izvještaj u kojem je prihod ili broj zaposlenih veći od nula ovo preduzeće je potrebno izlistati na listu kako bi metodolog dodatno provjerio aktivnost tog preduzeća iz drugih raspoloživih izvora (Jedinstveni sistem registracije, kontrole i naplate doprinosa, informacije iz statističkih istraživanja, podaci CB BiH, službena glasila, internetske stranice i sl) i utvrdio njegov status aktivnosti. 
· Neaktivno preduzeće
U slučaju kada je pravna jedinica u administrativnom registru ugašena (postoji datum gašenja),  preduzeće u SPR-u automatski dobija status sa oznakom 2 – neaktivan prilikom preuzimanja podataka.
Poduzeća, koja su ugašena u administrativnom registru, u pravnoj jedinici i na poduzeću u SPR-u imaju datum gašenja i status aktivnosti im je sa oznakom 2 - neaktivan ili sa oznakom 5-neaktivan zbog sukcesije.    

U SPR-u postoje preduzeća koja nemaju popunjen datum gašenja, odnosno koja  u administrativnom registru nisu ugašena, a imaju status aktivnosti neaktivan - 2. To su preduzeća koja su bila mirujuća najmanje dvije godine, kao i ona kod kojih su na osnovu finansijskih izvještaja, podaci o prihodu i podaci o  broju zaposlenih nula ili za njih nema nikakvih informacija o njihovoj aktivnosti iz drugih izvora preduzeća (Jedinstveni sistem registracije, kontrole i naplate doprinosa, informacije iz statističkih istraživanja, podaci CB BiH, službena glasila, internetske stranice i sl). Neka preduzeća sa ovim statusom su pravni subjekti ugašeni i obrisani kod nadležnih registarskih organa, ali nikad nisu došli da to provedu u administrativnom registru. 
· Kada preduzeća koja imaju status aktivnosti sa oznakom 2- neaktivan bez datuma gašenja ili su sa oznakom 3- mirujući,  prijave neke promjene (npr. promjena naziva ili ime vlasnika) u administrativnom registru, izdvajaju se na na listu kako bi metodolog dodatno provjerio aktivnost tih preduzeća (Jedinstveni sistem registracije, kontrole i naplate doprinosa, informacije iz statističkih istraživanja, podaci CB BiH, službena glasila, internetske stranice i sl) i utvrdio njihov stvarni status aktivnosti. Nakon toga, ukoliko je potrebno, status aktivnosti se procedurom mijenja.
· Ako neaktivna preduzeća, sa statusom aktivnosti 2 - neaktivan dostave finansijski izvještaj u kojem je prihod ili broj zaposlenih veći od nula ova preduzeća je potrebno izlistati na listu kako bi metodolog dodatno provjerio aktivnost tih preduzeća iz drugih raspoloživih izvora (Jedinstveni sistem registracije, kontrole i naplate doprinosa, informacije iz statističkih istraživanja, podaci CB BiH, službena glasila, internetske stranice i sl) i utvrdio njihov status aktivnosti. 

Preduzeća koja su u stečaju ili likvidaciji, a ostvaruju neki prihod (npr. od iznajmljivanja) po metodologiji se smatraju aktivnim. Međutim oni su najčešće aktivni u drugoj djelatnosti od registrovane i zbog toga ih treba izlistati, provjeriti i odlučiti da li im promijeniti šifru djelatnosti ili status aktivnosti - staviti ih na mirujuće. 
-  Ažuriranje dobijenim podacima iz Jedinstvenog sistema registracije, kontrole i naplate doprinosa - Uspostavom Jedinstvenog sistema registracije, kontrole i naplate doprinosa koji vode i održavaju PU entiteta,  statističkim institucijama je omogućen pristup i korištenje podatka o broju zaposlenih u statističke svrhe. Podaci iz ovog izvora se odnose na tekuću godinu, za razliku od podataka iz finansijskih izvještaja, tako da se na taj način prate promjene podataka o zaposlenim (povećanje ili smanjenje u toku godine). Takođe, ove informacije se mogu uzeti u obzir kod odlučivanja o promjeni statusa aktivnosti preduzeća. Po zakonskim propisima iz oblasti računovodstva i revizije u FBiH, svi preduzetnici nisu dužni podnositi finansijske izvještaje i to je jedan od glavnih razloga nepostojanja kvalitetnih podataka o veličini i statusu aktivnosti preduzetnika u SPR-u. Ažuriranje statusa aktivnosti za ove subjekte je veliki problem. Upravo zato su podaci o broju zaposlenih iz Jedinstvenog sistema registracije, kontrole i naplate doprinosa, posebno za preduzetnike, od velikog značaja za SPR.
-  Ažuriranje na osnovu informacije iz CB BiH - Pored podataka koji se preuzimaju iz administrativnih poslovnih registara, kao izvori za ažuriranje SPR-a koriste se i podaci iz Jedinstvenog registra transakcijskih računa CB BiH.  BHAS preuzima  podatke od CB BiH dva puta godišnje te entitetima i BDBiH dostavlja podatke koji se odnose na subjekte za koje su oni odgovorni.  Podaci Jedinstvenog registra transakcijskih računa CB BiH se koriste prilikom odlučivanja o promjeni statusa aktivnosti preduzeća.  
-  Informacije iz službenih glasila se koriste kao obavezan izvor za ažuriranje statusa aktivnosti pogotovo preduzeća koja su pokrenula postupak gašenja, stečaja ili likvidacije. Kako bi se ova preduzeća prepoznala u SPR-u se u polje naziva preduzeća upisuje pokrenut stečaj/likvidacija i sl. 

-   Informacije sa internetskih stranica  mogu takođe pomoći metodologu kod donošenja odluke o ažuriranju statusa aktivnosti preduzeća.
7. PRISTUP STATISTIČKOM POSLOVNOM REGISTRU I RAZMJENA PODATAKA IZMEĐU STATISTIČKIH INSTITUCIJA 

U statističkim institucijama organizaciona jedinica u kojoj je smješten SPR je odgovorna za vođenje i ažuriranje jedinica prema teritorijalnoj pripadnosti. 

Ažuriranje i korekcija podataka na preduzeću i lokalnoj jedinici SPR-a vrši se isključivo u organizacionoj jedinici u kojoj se nalazi SPR. 

Statističari imaju pravo pregleda svih podataka na pravnoj jedinici, lokalnoj pravnoj jedinici, preduzeću i lokalnoj jedinici.

Poseban dio aplikacije za SPR „istraživački dio“ prilagođen je za smještanje odgovarajućih podataka iz svih statističkih istraživanja. Kroz istraživački dio statističari mogu pregledati podatke iz drugih statističkih istraživanja, kao i podatke iz administrativnog, odnosno statističkog dijela SPR-a. Korekciju podataka na jedinici posmatranja i jedinici izvještavanja u istraživačkom dijelu mogu vršiti statističari odgovorni za provođenje konkretnih statističkih istraživanja. 

Da bi se uspostavljeni sistem SPR-a i održavao, neophodno je razmjenjivati informacije  između svih statističkih institucija na dogovoreni način i u tačno određenim vremenskim intervalima.  
7.1. Pristup bazi podataka SPR-a kroz aplikacije

Pravo pristupu SPR-u odnosno pravo pretraživanja i ažuriranja podataka može se posmatrati prema statističkim jedinicama koje čine SPR i to na sljedeći način:

-  Administrativni dio:

· Pravo pretraživanja imaju SPR i metodolozi statističkih istraživanja

· Pravo ažuriranja pravne jedinice i lokalne pravne jedinice nema niko

-  SPR dio:

· Pravo pretraživanja imaju SPR i metodolozi statističkih istraživanja

· Pravo  ažuriranja preduzeća i lokalne jedinice ima SPR

-  Istraživački dio:

· Pravo pretraživanja imaju SPR i metodolozi statističkih istraživanja

· Pravo ažuriranja na jedinici izvještavanja i jedinici posmatranja imaju metodolozi statističkih istraživanja čiji su konkretni podaci.
7.2. Razmjena podataka između statističkih institucija

BHAS i entitetski statistički zavodi vrše razmjenu informacija o pravnim jedinicama, lokalnim pravnim jedinicama, preduzećima i lokalnim jedinicama. Identičnom kopijom SPR-a raspolaže svaka statistička institucija. 

FZS dostavlja BHAS-u kvartalno ažurirane podatke iz SPR-a. 
Finansijski podaci i podaci o zaposlenosti se dostavljaju BHAS-u razvrstani u klasama, a ne u apsolutnim vrijednostima. Za preduzetnike postoje samo podaci o broju zaposlenih jer ne postoji pouzdan izvor finansijskih podataka. 
Podatke o broju zaposlenih iz Jedinstvenog sistema registracije, kontrole i naplate doprinosa FZS dostavlja BHAS-u četiri puta godišnje takođe u klasama. 
BHAS dostavlja FZS-u podatke o statusu transakcijskih računa statističkih jedinica od CB BiH dva puta godišnje. 

Upotreba podataka iz SPR-a od strane statističkih institucija je ograničena na potrebe statističkih institucija. Podaci koji su sadržani u SPR-u, ni pod kojim uslovima, se ne mogu razmjenjivati sa nekom trećom stranom.  

